
Na osnovu člana 15. Zakona o Upravi za indirektno 

oporezivanje ("Službeni glasnik BiH", br. 89/05) i člana 61. stav 
(2) Zakona o upravi ("Službeni glasnik BiH", broj 32/02, 102/09 i 
72/17), direktor Uprave za indirektno oporezivanje donosi 

UPUTSTVO 
O UPOTREBI OSIGURANJA U POSTUPKU PROVOZA 

DIO PRVI - OPĆE ODREDBE 

Član 1. 
(Predmet) 

Ovim uputstvom uređuje se postupak, te uvjeti izdavanja i 
upotrebe osiguranja za postupak provoza. 

Član 2. 
(Upotreba roda) 

Svi izrazi u ovom uputstvu koji su radi preglednosti dati u 
jednom gramatičkom rodu odnose se bez diskriminacije i na 
muškarce i na žene. 

Član 3. 
(Zakoni i drugi propisi) 

Ako nije drugačije navedeno, podrazumijeva se da 
upućivanje u ovom uputstvu na zakone i druge propise uključuju i 
izmjene i dopune tih zakona i drugih propisa koje stupaju na snagu 
datumom stupanja na snagu ovog uputstva ili nakon tog datuma. 

Član 4. 
(Pravni osnov) 

Upotreba osiguranja u postupku provoza regulirana je 
odredbama: 

a) čl. 86. stav (3), 108. - 110. i 213. - 224. Zakona o 
carinskoj politici u Bosni i Hercegovini ("Službeni 
glasnik BiH", broj 58/15), (u daljnjem tekstu: Zakon), 

b) čl. 245., 249. - 252., 254., 259. i 288. - 309. Odluke o 
provođenju Zakona o carinskoj politici u Bosni i 
Hercegovini; ("Službeni glasnik BiH", broj 13/19, 
54/19 i 21/20), (u daljnjem tekstu: Odluka), 

c) čl. 26. Zakona o porezu na dodanu vrijednost 
("Službeni glasnik BiH", broj 09/05), 

d) čl. 1.- 9., 16., 18., 27.- 28. i .46. - 47. Zakona o 
postupku indirektnog oporezivanja ("Službeni glasnik 
BiH", broj 89/05), 

e) čl. 1. - 3.; 6. - 7. i 16. - 17. Zakona o uplatama na 
jedinstveni račun i raspodjeli prihoda ("Službeni 
glasnik BiH", broj 55/04). 

Član 5. 
(Osnovni pojmovi) 

(1) U smislu primjene ovog Uputstva, pojedini pojmovi imaju 
sljedeće značenje: 
a) "polazni carinski ured" - carinski ured u kojom se 

prihvata deklaracija na osnovu koje se roba stavlja u 
postupak provoza, 

b) "provozni carinski ured" - carinski ured nadležan za 
mjesto preko kojeg pošiljka koja se prevozi preko 
inozemnog carinskog područja u postupku provoza 
napušta carinsko područje Bosne i Hercegovine i 
carinski ured nadležan za mjesto preko kojeg takva 
pošiljka ponovno ulazi u carinsko područje Bosne i 
Hercegovine, 

c) "odredišni carinski ured" - carinski ured u kojem se 
roba stavljena u postupak provoza predočava kako bi 
završio postupak provoza, 

d) "garantni carinski ured" - carinski ured u kojem se 
polaže osiguranje u postupku provoza i koji odobrava 
preuzetu obvezu garanta i o odobrenju obavještava 
osobu koja mora položiti osiguranje. Garantni carinski 
ured u Bosni i Hercegovini je u Središnjem uredu UIO 

BiH - Sektor za carine, Odsjek za postupak provoza, 
Grupa za provjere i zaključivanje potupka provoza i 
osiguranje duga, 

e) "garant" - bilo koje fizičko ili pravno, treće lice koje se 
pisano obavezuje platiti zajednički i pojedinačno sa 
korisnikom postupka bilo kakav mogući dug do 
granice garantiranog iznosa, 

f) "standardni postupak provoza" - postupak provoza koji 
se provodi korištenjem NCTS aplikacije, 

g) "rezervni postupak" - postupak koji se zasniva na 
upotrebi pisanih dokumenata koje omogućavaju 
podnošenje i kontrolu deklaracije za provozni postupak 
te praćenje provoza kada nije moguće provesti 
standardni postupak elektronskim putem, 

h) "korisnik postupka provoza"- lice koje podnosi 
provoznu deklaraciju ili u čije ime se ta deklaracija 
podnosi (u daljnjem tekstu: korisnik postupka) i koje je 
dužno položiti osiguranje radi osiguranja plaćanja 
carinskog duga ili drugih dažbina koje bi mogle nastati 
za robu koja se stavlja u postupak provoza, 

i) "sveobuhvatno osiguranje" - osiguranje koje se odnosi 
na više postupaka provoza ako je carinski organ 
odobrio korisniku postupka upotrebu takvog 
osiguranja, 

j) "pojedinačno osiguranje" - osiguranje koje se odnosi 
na jedan konkretan provozni postupak, 

k) "referentni iznos" - iznos sveobuhvatnog osiguranja 
koji odgovara iznosu duga koji može nastati u vezi sa 
svakom radnjom provoza za koju se polaže osiguranje, 
u razdoblju od stavljanja robe u postupak provoza do 
trenutka zaključenja postupka provoza, 

l) iznos duga - iznos koji uključuje uvozne ili izvozne 
dažbine i druge dažbine koje se naplaćuju pri uvozu ili 
izvozu robe, 

m) druge dažbine - su porez na dodanu vrijednost, akcize, 
posebne dažbine i druge dažbine koje se naplaćuju pri 
uvozu ili izvozu robe, osim uvozne ili izvozne dažbine. 

(2) Drugi izrazi korišteni u ovom uputstvu, a kojima nije 
određeno značenje ovim uputstvom, imaju značenje koje im 
je određeno Zakonom i Odlukom. 

DIO DRUGI - INSTRUMENTI OSIGURANJA 

Član 6. 
(Obezbjeđenje mogućeg duga) 

(1) Kada carinski organ u skladu sa carinskim propisima 
zahtijeva polaganje osiguranja za plaćanje duga, to 
osiguranje dužan je položiti dužnik ili lice koje može postati 
dužnik. Carinski organ može odobriti da drugo lice položi 
osiguranje za plaćanje duga umjesto dužnika. 

(2) Osiguranje za plaćanje duga uključuje osiguranje plaćanja 
svih propisanih uvoznih ili izvoznih dažbina, poreza, akciza i 
drugih dažbina koje je carinski organ, u skladu sa carinskim 
i drugim propisima, dužan naplaćivati prilikom uvoza i 
izvoza robe. 

(3) Carinski organ zahtijeva polaganje jednog osiguranja za 
plaćanje jednog carinskog duga. Osiguranje položeno za 
određenu carinsku deklaraciju vrijedi za svu robu 
obuhvaćenu ili puštenu prema toj deklaraciji. 

(4) Na zahtjev dužnika ili osobe koja može postati dužnik, 
carinski organ može odobriti polaganje sveobuhvatnog 
osiguranja za dva ili više postupka u vezi sa kojima je 
carinski dug nastao ili bi mogao nastati. 

(5) Podnošenje osiguranja je obavezno za puštanje robe u 
carinski postupak provoza, osim ako nije drugačije 
propisano. 

(6) U postupku provoza korisnik postupka obavezan je da 
položi osiguranje za dažbine koje mogu nastati. 

(7) Osiguranje može da bude pojedinačno i sveobuhvatno. 
(8) U postupku provoza sveobuhvatno osiguranje može se 

položiti samo u obliku preuzete obaveze garanta. 

Član 7. 
(Oblici pojedinačnog osiguranja) 

(1) Pojedinačno osiguranje može se položiti u jednom od 
sljedećih oblika: 
a) u obliku gotovinskog depozita, 
b) preuzetom obavezom garanta (osiguranje), 
c) kuponima/vaučerima. 

(2) U slučaju upotrebe kupona (vaučera) pojedinačno osiguranje 
polaže se preuzetom obavezom garanta. 

Član 8. 
(Pojedinačno osiguranje sa gotovinskim depozitom) 

(1) Pojedinačno osiguranje sa gotovinskim depozitom (šifra 3 u 
NCTS) prihvata polazni carinski ured koji u ovom slučaju 
ima ulogu garantne ispostave. Polazni carinski ured će 
izvršiti provjeru da li su sredstva uplaćena na depozitini 
račun i evidentira sve podatke koji se odnose na predmetnu 
deklaraciju. Polazni carinski ured utvrđuje način na koji će 
deponirana sredstva biti vraćena licu koje položi depozit, te 
od njega uzima potrebne podatke (broj računa na koji se 
vraćaju sredstva). 

(2) Polazni carinski ured će pustiti robu u provozni postupak tek 
kada na osnovu dobijenih informacija od Odsjeka za 
poslovne usluge pri nadležnom regionalnom centru može 
utvrditi da je gotovinski depozit uplaćen na depozitni račun. 
Depozit se uplaćuje na depozitni račun mjesno nadležnog 
regionalnog centra. Brojevi pripadajućih računa navedeni su 
u Prilogu 3. ovog uputstva. 

(3) Gotovinski depozit se oslobađa tek kada se provozna 
deklaracija zaključi od strane polaznog carinskog ureda. 

(4) Rukovodilac polaznog carinskog ureda je dužan da inicira 
vraćanje gotovinskog depozita po službenoj dužnosti 
slanjem dopisa Odsjeku za poslovne usluge pri nadležnom 
regionalnom centru. Obrazac dopisa za vraćanje 
gotovinskog depozita nalazi se u Prilogu 4. ovog uputstva. 

Član 9. 
(Pojedinačno osiguranje preuzetom obavezom garanta) 

(1) Pojedinačno osiguranje u obliku preuzete obaveze garanta 
(šifra 2 u NCTS) polaže se na obrascu iz Priloga 29. Odluke. 
Dokaz te preuzete obaveze zadržava se u polaznom 
carinskom uredu ili u garantnom carinskom uredu, tokom 
njegovog važenja. U slučaju primjene rezervnog postupka 
pojedinačno osiguranje u obliku preuzete obaveze garanta 
dostavlja se u papirnom obliku i isto se zadržava u polaznom 
carinskom uredu. 

(2) Garantni carinski ured evidentira podatke o pojedinačnom 
osiguranju preuzetom obavezom garanta u sistemu za 
upravljanje osiguranjima (GMS). 

(3) Za svaku preuzetu obavezu garanta, garantni carinski ured 
korisniku postupka provoza dostavlja sljedeće informacije: 
a) Referentni broj osiguranja (GRN), 
b) Pristupnu šifru povezanu sa referetnim brojem 

osiguranja. 
(4) Pojedinačno osiguranje se oslobađa od strane garantnog 

carinskog ureda kada polazni carinski ured razduži provoznu 
deklaraciju. 

Član 10. 
(Pojedinačno osiguranje u obliku kupona) 

(1) Pojedinačno osiguranje u obliku kupona (šifra 4 u NCTS) 
izdaje se na obrascu iz Priloga 30. Odluke. 

(2) Dokaz te preuzete obaveze zadržava se u garantnom 
carinskom uredu, tokom njegovog važenja. 

(3) Na osnovu odobrenog i evidentiranog garantnog dokumenta, 
ovlaštenom garantu bit će dopušteno da izdaje kupone 
pojedinačnog osiguranja (TC 32). 

(4) Kupone izdaje garant licu koje ima namjeru biti korisnik 
postupka provoza na obrascu iz Priloga 31. Odluke (TC 32). 
Svaki kupon pokriva iznos od 20.000 KM. Period važenja 
kupona je godinu dana od njegovog izdavanja. 

(5) Lice koje namjerava biti korisnik postupka provoza 
polaznom carinskom uredu dostavlja onoliko kupona koliko 
je potrebno za pokrivanje ukupnog iznosa duga koji može 
nastati (npr. za dug od 50.000 KM prilažu se tri kupona). 

(6) Podaci o kuponima evidentiraju se u sistemu za upravljanje 
osiguranjima (GMS). 

(7) Za svaki izdati kupon, garant korisniku postupka provoza 
dostavlja sljedeće informacije: 
a) Referentni broj osiguranja (GRN) u formatu an24 

(17+7), pri čemu je an17 broj garancije a an7 serijski 
broj kupona, 

b) Pristupnu šifru povezanu sa referetnim brojem 
osiguranja. 

(8) U slučaju primjene rezervnog postupka kuponi se 
dostavljaju u papirnom obliku i isti se zadržavaju u 
polaznom carinskom uredu. U ovakvim slučajevima polazni 
carinski ured dostavlja identifikacioni broj svakog 
iskorištenog kupona garantnom carinskom uredu 
navedenom na kuponu. 

Član 11. 
(Sveobuhvatno osiguranje i oslobađanje od polaganja osiguranja) 

(1) Odobrenje za upotrebu sveobuhvatnog osiguranja (šifra 1 u 
NCTS) i oslobađanje od polaganja osiguranja (šifra 0 u 
NCTS) smatra se pojednostavljenjem u provoznom 
postupku. Ovo odobrenje se može izdati korisniku postupka 
koji zadovoljava predviđene uvjete (član 108. Zakona i član 
289. stav (1) Odluke). 

(2) Carinski organ nadležan za sveobuhvatno osiguranje je 
Sektor za carine, Odsjek za postupak provoza - Grupa za 
provjere i zaključivanje postupka provoza i osiguranje duga 
u Središnjem uredu UIO. 

Član 12. 
(Osnovni uvjeti za izdavanje odobrenja) 

(1) Odobrenje za upotrebu sveobuhvatnog osiguranja ili 
oslobađanje od polaganja osiguranja može se izdati samo 
licima kojа u skladu sa članom 289. stav (1) Oduke 
ispunjavaju slijedeće uvjete: 
a) podnosilac zahtjeva ima sjedište u carinskom području 

Bosne i Hercegovine, 
b) nije izvršio teže ili ponovljene prekršaje carinskih i/ili 

poreznih propisa, niti teže krivično djelo povezano sa 
njegovom privrednom djelatnosti (član 8. Zakona i 
član 29. Odluke), 

c) podnosilac zahtjeva redovno koristi postupak provoza 
ili ima praktične standarde osposobljenosti ili stručne 
kvalifikacije direktno povezane sa aktivnosti koja se 
obavlja (član 30. Odluke). 

(2) U vezi ispunjavanja uvjeta iz stava (1) tačka a) ovog člana, u 
skladu sa članom 4. tačka b) Zakona pojam "lice/osoba sa 
prebivalištem ili sjedištem u Bosni i Hercegovini" označava: 
a) fizičko lice/osobu koja u Bosni i Hercegovini ima 

prebivalište, 
b) pravnu osobu/lice ili udruženje osoba koja u Bosni i 

Hercegovini ima registrovano sjedište, glavnu upravu 
ili stalnu poslovnu jedinicu. 

(3) Vezano za uvjete iz stava (1) tačka b) ovog člana, u skladu 
sa članom 8. stav (1). tačka a) Zakona i članom 29. Odluke 
smatra se da je ovaj kriterij ispunjen ako u posljednje tri 
godine prije podnošenja zahtjeva, podnosilac zahtjeva, 
odgovorno lice u privrednom subjektu podnosioca zahtjeva 
ili lica koja vrše kontrolu nad njegovim upravljanjem, te 
zaposleni zadužen za carinska pitanja u privrednom subjektu 
podnosioca zahtjeva, nije pravosnažno proglašeno krivim za 
ozbiljan prekršaj ili ponovljeni prekršaj carinskih i/ili 
poreznih propisa, te da nije počinio nikakva teška krivična 
djela povezana sa njegovom privrednom djelatnosti. Ujedno, 
u skladu sa članom 29. Odluke, smatra se da se podnosilac 
zahtjeva pridržavao carinskih i/ili poreznih propisa u 
prethodne tri godine ako nadležni carinski organ, obzirom na 
broj ili obim carinskih postupaka podnosioca zahtjeva, 
smatra da je povreda carinskih i/ili poreznih propisa 
neznatna (zanemarljiva) i ne dovodi u sumnju dobru namjeru 
podnosioca zahtjeva. 

(4) Pojam "carinski propisi" utvrđen je u članu 4. stav (1) tačka 
c) Zakona. 

(5) Porezni propisi ne obuhvataju samo one propise koji uređuju 
poreze koji se odnose na uvoz i izvoz robe (npr. PDV, akcize 
i sl.), već i ostale porezne propise kojih se podnosilac 
zahtjeva treba pridržavati, a koji su u direktnoj vezi sa 
njegovim privrednim djelatnostima. 

(6) U vezi ispunjavanja uvjeta iz stava (1) tačka c) ovog člana, 
kriterij redovnog korištenja postupka provoza treba 
razmatrati u kontekstu opsega i veličine privrednih 
djelatnosti podnosioca zahtjeva, pogotovo ako se radi o 
malim i srednjim privrednim subjektima. Pri tome, u skladu 
sa članom 29. stav (2) Odluke smatra se da je kriterij 
posjedovanja praktičnih standarda osposobljenosti ili 
stručnih kvalifikacija direktno povezanih sa djelatnostima 
koja se obavljaju ispunjen ako: 
a) podnosilac zahtjeva ili lice zaduženo za carinska 

pitanja ima dokazano praktično iskustvo u carinskim 
pitanjima od najmanje tri godine, 

b) podnosilac zahtjeva može dokazati poznavanje 
carinskih propisa srazmjerno obimu njegove 
uključenosti u aktivnosti povezane sa carinom, što 
provjerava carinski organ na način određen od strane 
tog organa. 

(7) Ako je osoba korisnik AEO odobrenja iz člana 23. Odluke, 
smatra se da su ispunjeni zahtjevi propisani u stavu (1) tačka 
b) ovog člana. 

Član 13. 
(Upotreba sveobuhvatnog osiguranja u umanjenom iznosu ili 

oslobađanje od polaganja osiguranja) 
(1) Osobama koje ispunjavaju dodatne kriterije pouzdanosti 

može se odobriti upotreba sveobuhvatnog osiguranja u 
umanjenom iznosu ili oslobađanje od polaganja osiguranja. 
Dodatni kriteriji za ovo umanjenje ili oslobađanje od 
polaganja osiguranja navode se u članu 15. ovog uputstva. 

(2) Upotreba sveobuhvatnog osiguranja u umanjenom iznosu u 
postupku vanjskog provoza može se privremeno zabraniti, 
kao posebna mjera u posebnim okolnostima. 

(3) Upotreba sveobuhvatnog osiguranja u postupku vanjskog 
provoza može se privremeno zabraniti za robe za koje se 
ustanovilo da su prilikom upotrebe sveobuhvatnog 
osiguranja bile predmet velike prijevare. 

(4) Pravila koja se primjenjuju u vezi sa privremenom zabranom 
upotrebe sveobuhvatnog osiguranja u umanjenom iznosu ili 
sveobuhvatnog osiguranja u skladu sa odredbama člana 108. 
stav (7) i (8) Zakona i člana 306. Odluke utvrđena su 
Prilogom 32. Odluke. 

Član 14. 
(Iznos osiguranja i referentni iznos) 

(1) Iznos osiguranja za plaćanje duga uključuje osiguranje 
plaćanja iznosa duga, uključujući kamate i troškove nastale u 
postupku naplate, ali ne i novčane kazne, za koje korisnik 
postupka može biti ili postati odgovoran. 

(2) Korisnik postupka može koristiti sveobuhvatno osiguranje ili 
oslobađanje od polaganja osiguranja do visine referentnog 
iznosa (član 303. Odluke). 

(3) Visina sveobuhvatnog osiguranja koje se polaže radi 
osiguranja mogućeg duga jednaka je visini referentnog 
iznosa. Međutim, ako podnosilac zahtjeva zadovoljava 
dodatne kriterije pouzdanosti iznos sveobuhvatnog 
osiguranja umanjuje se na 50%, 30 % ili 0% utvrđenog 
referentnog iznosa, a što je detaljno opisano u članu 15. ovog 
uputstva. 

(4) Referentni iznos utvrđuje se na osnovu podataka o robi koju 
korisnik postupka stavlja u postupak provoza tokom 
prethodnih 12 mjeseci, te na osnovu procjene obima 
namjeravanih radnji provoza kakve proizlaze prije svega iz 
poslovne dokumentacije i knjigovodstvenih evidencija 
korisnika postupka provoza i isti treba odgovarati iznosu 
duga koji može nastati u vezi sa svakom radnjom provoza u 
periodu od stavljanja robe u postupak provoza do trenutka 
zaključenja postupka provoza. 

(5) Visinu referentnog iznosa utvrđuje garantni carinski ured u 
suradnji sa podnosiocem zahtjeva. Obračun visine 
referentnog iznosa vrši se na osnovu najviših stopa carina i 
drugih dažbina koje se primjenjuju na robu u Bosni i 
Hercegovini. 

(6) Radi utvrđivanja visine referentnog iznosa potrebno je 
izračunati dug koji bi mogao nastati za svaku provoznu 
operaciju. 

(7) Pri utvrđivanju visine referentnog iznosa, uzimaju se u obzir 
sljedeći elementi i informacije date od strane podnosioca 
zahtjeva: 
a) vrijednost robe (stvarna ili procijenjena), 
b) stopa carine, 
c) rok za zaključenje postupka provoza. 

(8) Ako potrebni podaci nisu raspoloživi, pretpostavlja se da je 
taj iznos 20.000 KM po jednom postupku provoza, osim ako 
drugi podaci poznati carinskim organima ne navode na drugi 
iznos. 

Član 15. 
(Odobravanje sveobuhvatnog osiguranja u umanjenom iznosu i 

oslobađanje od polaganja osiguranja) 
(1) Osobama koje ispunjavaju propisane kriterije može se 

odobriti upotreba sveobuhvatnog osiguranja u umanjenom 
iznosu odnosno iznosu nižem od utvrđenog referentnog 
iznosa. Stepen umanjenja sveobuhvatnog osiguranja i 
oslobađanje od polaganja osiguranja ovise od ispunjavanja 
propisanih uvjeta. 

(2) Carinski organ može podnosiocu zahtjeva koji ispunjava 
propisane uvjete (u skladu sa članom 304. Odluke) odobriti 
umanjenje sveobuhvatnog osiguranja na 50% ili 30% visine 
referentnog iznosa ili donijeti odluku o oslobađanju od 
polaganja osiguranja. 

(3) Za umanjenje iznosa koji treba biti pokriven zajedničkim 
osiguranjem na 50% od utvrđene visine referentnog iznosa 
korisnik postupka mora dokazati da ispunjava sljedeće 
uvjete: 
a) podnosilac zahtjeva koristi knjigovodstveni sistem koji 

je u skladu sa općeprihvaćenim računovodstvenim 
načelima koji se primjenjuju u Bosni i Hercegovini, 
dopušta carinske naknadne kontrole i vodi arhivsku 

evidenciju podataka koja omogućava kontrolni slijed 
od trenutka unosa podataka u evidenciju, 

b) podnosilac zahtjeva ima administrativnu organizaciju 
koja odgovara vrsti i obimu njegovog poslovanja i koja 
je pogodna za upravljanje prometom robe, te ima 
sistem unutrašnje kontrole kojim se mogu spriječiti, 
otkriti i ispraviti greške te spriječiti i otkriti nezakonite 
ili nepravilne transakcije, 

c) podnosilac zahtjeva nije u stečajnom postupku, 
d) tokom posljednje tri godine koje prethode podnošenju 

zahtjeva podnosilac zahtjeva je izvršio svoje 
finansijske obaveze u pogledu plaćanja duga koji se 
naplaćuje na uvoz ili izvoz robe ili u vezi sa njime, 

e) podnosilac zahtjeva dokazao je, na osnovu evidencija i 
podataka dostupnih za posljednje tri godine koje 
prethode podnošenju zahtjeva, da ima dobro 
finansijsko stanje za izvršenje svojih obaveza, te da 
izvršava svoje obaveze obzirom na vrstu i obim svojih 
poslovnih aktivnosti, uključujući to da nema negativne 
neto imovine, osim ako raspolaže dovoljnim 
sredstvima da je može pokriti. 

(4) Za umanjenje iznosa koji treba biti pokriven zajedničkim 
osiguranjem na 30% od utvrđene visine referentnog iznosa 
korisnik postupka mora dokazati da ispunjava sljedeće 
uvjete: 
a) podnosilac zahtjeva koristi knjigovodstveni sistem koji 

je u skladu sa općeprihvaćenim računovodstvenim 
načelima koji se primjenjuju u Bosni i Hercegovini, 
dopušta carinske naknadne kontrole i vodi arhivsku 
evidenciju podataka koja omogućava kontrolni slijed 
od trenutka unosa podataka u evidenciju, 

b) podnosilac zahtjeva ima administrativnu organizaciju 
koja odgovara vrsti i obimu njegovog poslovanja i koja 
je pogodna za upravljanje prometom robe, te ima 
sistem unutrašnje kontrole kojim se mogu spriječiti, 
otkriti i ispraviti greške te spriječiti i otkriti nezakonite 
ili nepravilne transakcije, 

c) podnosilac zahtjeva osigurava da odgovarajući 
zaposleni budu upoznati sa time da je potrebno da 
obavijeste carinski organ kada god otkriju poteškoće 
pri ispunjavanju zahtjeva te uspostavlja postupke za 
obavještavanje carinskog organa o takvim 
poteškoćama, 

d) podnosilac zahtjeva nije u stečajnom postupku, 
e) tokom posljednje tri godine koje prethode podnošenju 

zahtjeva podnosilac zahtjeva je izvršio svoje 
finansijske obaveze u pogledu plaćanja duga koji se 
naplaćuje na uvoz ili izvoz robe ili u vezi sa njime, 

f) podnosilac zahtjeva dokazao je, na osnovu evidencija i 
podataka dostupnih za posljednje tri godine koje 
prethode podnošenju zahtjeva, da ima dobro 
finansijsko stanje za izvršenje svojih obaveza te da 
izvršava svoje obaveze obzirom na vrstu i obim svojih 
poslovnih aktivnosti, uključujući to da nema negativne 
neto imovine, osim ako raspolaže dovoljnim 
sredstvima da je može pokriti. 

(5) Za umanjenje iznosa koji treba biti pokriven zajedničkim 
osiguranjem na 0% od utvrđene visine referentnog iznosa 
(oslobađanje od polaganja osiguranja) korisnik postupka 
mora dokazati da ispunjava sljedeće uvjete: 
a) podnosilac zahtjeva koristi knjigovodstveni sistem koji 

je u skladu sa općeprihvaćenim računovodstvenim 
načelima koji se primjenjuju u Bosni i Hercegovini, 
dopušta carinske naknadne kontrole i vodi arhivsku 
evidenciju podataka koja omogućava kontrolni slijed 
od trenutka unosa podataka u evidenciju, 

b) podnosilac zahtjeva carinskom organu omogućava 
fizički pristup svom knjigovodstvenom sistemu i, ako 
je primjenjivo, svojim trgovinskim i prijevoznim 
evidencijama, 

c) podnosilac zahtjeva ima logistički sistem koji razlikuje 
domaću i stranu robu i prema potrebi navodi lokaciju 
robe, 

d) podnosilac zahtjeva ima administrativnu organizaciju 
koja odgovara vrsti i obimu njegovog poslovanja i koja 
je pogodna za upravljanje prometom robe, te ima 
sistem unutrašnje kontrole kojim se mogu spriječiti, 
otkriti i ispraviti greške te spriječiti i otkriti nezakonite 
ili nepravilne transakcije, 

e) ako je primjenjivo, podnosilac zahtjeva uspostavio je 
zadovoljavajuće postupke upravljanja dozvolama i 
odobrenjima koji su izdati u skladu sa mjerama 
trgovinske politike ili se odnose na trgovinu 
poljoprivrednim proizvodima, 

f) uspostavio je zadovoljavajuće postupke za uredno 
arhiviranje svojih evidencija i podataka i za zaštitu od 
gubitka podataka, 

g) podnosilac zahtjeva osigurava da odgovarajući 
zaposleni budu upoznati sa time da je potrebno da 
obavijeste carinski organ kada god otkriju poteškoće 
pri ispunjavanju zahtjeva te uspostavlja postupke za 
obavještavanje carinskog organa o takvim 
poteškoćama, 

h) podnosilac zahtjeva uspostavio je odgovarajuće 
bezbjednosne mjere za zaštitu svog knjigovodstvenog 
sistema od neovlaštenog pristupa, te za zaštitu svoje 
dokumentacije, 

i) podnosilac zahtjeva nije u stečajnom postupku, 
j) tokom posljednje tri godine koje prethode podnošenju 

zahtjeva podnosilac zahtjeva je izvršio svoje 
finansijske obaveze u pogledu plaćanja duga koji se 
naplaćuje na uvoz ili izvoz robe ili u vezi sa njime, 

k) podnosilac zahtjeva dokazao je, na osnovu evidencija i 
podataka dostupnih za posljednje tri godine koje 
prethode podnošenju zahtjeva, da ima dobro 
finansijsko stanje za izvršenje svojih obaveza te da 
izvršava svoje obaveze obzirom na vrstu i obim svojih 
poslovnih aktivnosti, uključujući to da nema negativne 
neto imovine, osim ako raspolaže dovoljnim 
sredstvima da je može pokriti. 

(6) Uporedni prikaz naprijed navedenih uvjeta za umanjenje 
sveobuhvatnog osiguranja i oslobađanje od polaganja 
osiguranja sadržan je u Prilogu 1. ovog uputstva. 

(7) Prilikom provjere da li podnosilac zahtjeva ima dobro 
finansijko stanje u svrhu izdavanja odobrenja za korištenje 
sveobuhvatnog osiguranja u umanjenom iznosu ili 
oslobađanja od polaganja osiguranja, carinski organ uzima u 
obzir sposobnost podnosioca zahtjeva da ispuni svoje 
obaveze plaćanja duga ili drugih naknada koje mogu nastati 
za robu koja je u postupku provoza, a koje nisu obuhvaćene 
tim osiguranjem. 

(8) Prilikom provjere finansijskog stanja, ako je opravdano, 
carinski organ može uzeti u obzir rizik nastanka mogućih 
dugova, uzimajući u obzir vrstu i obim poslovnih aktivnosti 
podnosioca zahtjeva povezanih sa carinom i vrstu robe za 
koju se zahtijeva osiguranje. 

Član 16. 
(Podnošenje zahtjeva za izdavanja odobrenja) 

(1) Zahtjev za izdavanje odobrenja za upotrebu sveobuhvatnog 
osiguranja ili oslobađanje od polaganja osiguranja podnosi 
se u garantnom carinskom uredu pri Središnjem uredu UIO 

tj. Grupi za provjere i zaključivanje postupka provoza i 
osiguranje duga. 

(2) Zahtjev se podnosi na obrascu iz Priloga 2. ovog uputstva. U 
zahtjevu mora biti naveden datum i mora biti potpisan od 
strane odgovorne osobe podnosioca zahtjeva. Zahtjev mora 
sadržavati sve podatke koje će garantnom carinskom uredu 
omogućiti provjeru jesu li ispunjeni svi uvjeti potrebni za 
izdavanje odobrenja za upotrebu sveobuhvatnog osiguranja. 

(3) U zahtjevu mora biti naveden prijedlog visine referentnog 
iznosa i prijedlog visine iznosa koji treba biti pokriven 
zajedničkim osiguranjem (iznos osiguranja). 

(4) Zahtjev također mora sadržavati i prijedlog načina vođenja 
evidencije, odnosno praćenja iskorištenosti referentnog 
iznosa. Evidencije moraju sadržavati sve provozne postupke 
započete u različitim polaznim carinskim uredima. 
Evidencija mora osigurati da u svakom trenutku bude 
moguće utvrditi koliko je referentnog iznosa još "slobodno". 

(5) Uz zahtjev je potrebno priložiti sve isprave kojima se 
dokazuju navodi iz zahtjeva. Isprave koje se prilažu zahtjevu 
ovise od stepena umanjenja osiguranja kojeg predlaže 
podnosilac zahtjeva. 

(6) Isprave kojima se dokazuju navodi iz zahtjeva mogu biti, 
između ostalih, izvod iz evidencija provoznih postupaka 
koje vodi korisnik postupka, detaljan ispis pošiljki koje je 
podnosilac zahtjeva provozio tokom proteklih 12 mjeseci, 
detaljan ispis počinjenih prekršaja ili izjavu o nepostojanju 
istih, potvrda o izmirenju svih obaveza prema Poreznoj 
upravi, fotokopije ugovora o dugoročnoj suradnji sa 
prijevoznicima, kopije ISO certifikata, dokazi o imovini u 
vlasništvu i izvodi iz zemljišnih knjiga. 

Član 17. 
(Obaveze garantnog carinskog ureda nakon prijema zahtjeva) 

(1) Odsjek za postupak provoza - Grupa za provjere i 
zaključivanje postupka provoza i osiguranje duga 
provjerava: 
a) da li je u zahtjevu naveden datum i da li je potpisan 

(član 291. Odluke), 
b) da li su ispunjeni osnovni uvjeti za upotrebu 

pojednostavnjenja (član 289. stav (1) Odluke), 
c) da li su ispunjeni uvjeti za traženo umanjenje iznosa 

koji treba biti pokriven osiguranjem ili oslobađanje od 
polaganja osiguranja (član 304. Odluke), 

d) da li je prihvatljiv i dovoljan predloženi način vođenja 
evidencija (član 289. Odluke), 

e) visinu predloženog referentnog iznosa (član 303. 
Odluke). 

(2) Na osnovu izvršenih provjera Odsjek za postupak provoza - 
Grupa za provjere i zaključivanje postupka provoza i 
osiguranje duga iskazuje svoje mišljenje popunjavanjem 
posebno označenih polja na obrascu zahtjeva o predloženom 
vođenju evidencija, finansijskom stanju podnosioca 
zahtjeva, suradnji podnosioca zahtjeva sa nadležnim 
polaznim carinskim uredma, te o predloženoj visini 
referentnog iznosa. 

(3) Nakon popunjavanja predviđenih polja i ovjere istih 
službenim pečatom, Odsjek za postupak provoza - Grupa za 
provjere i zaključivanje postupka provoza i osiguranje duga, 
zahtjev zajedno sa svim prilozima dostavlja Grupi za 
kontrolu mjesno nadležnog regionalnog centra koja će 
provesti predkontrolu u vezi provjere ispunjenosti uvjeta iz 
člana 289. i člana 304. Odluke. Nakon provedenih radnji 
Grupa za kontrolu daje mišljenje u vezi podnesenog 
zahtjeva, te zahtjev sa prilozima i mišljenjem dostavlja 
Odsjeku za postupak provoza - Grupi za provjere i 
zaključivanje postupka provoza i osiguranje duga na daljnje 
postupanje. 

Član 18. 
(Postupanje Odsjeka za postupak provoza - Grupe za provjere i 

zaključivanje postupka provoza i osiguranje duga) 
(1) Nakon zaprimanja mišljenja od strane Grupe za kontrolu, 

Odsjek za postupak provoza - Grupa za provjere i 
zaključivanje postupka provoza i osiguranje duga će izvršiti 
ponovni uvid u podneseni zahtjev, priloge i mišljenja Grupe 
za kontrolu, te dodatno provjeriti predloženu visinu 
referentnog iznosa i predloženu visinu sveobuhvatnog 
osiguranja, odnosno ispunjavanje uvjeta za umanjenje 
sveobuhvatnog osiguranja/oslobađanje od polaganja 
osiguranja. 

(2) Nakon detaljnog uvida u zahtjev, priloge i mišljenje Grupe 
za kontrolu, Odsjek za postupak provoza - Grupa za provjere 
i zaključivanje postupka provoza i osiguranje duga donosi 
odobrenje o upotrebi sveobuhvatnog osiguranja u kome 
navodi visinu referentnog iznosa i visinu osiguranja, a u 
odobrenju o oslobađanju od polaganja osiguranja samo 
visinu referentnog iznosa. U odobrenju o upotrebi 
sveobuhvatnog osiguranja navodi se rok od 60 dana za 
dostavljanje instrumenta osiguranja, u protivnom odobrenje 
će biti nevažeće. Odobrenju za upotrebu sveobuhvatnog 
osiguranja dodjeljuje se evidencijski broj i isto se pohranjuje 
u spis predmeta u arhivu zajedno sa podnesenim zahtjevom i 
priloženim ispravama. 

(3) U odobrenju pored visine referentnog iznosa i visine 
osiguranja, između ostalog, navode se i uvjeti za upotrebu 
sveobuhvatnog osiguranja / oslobađanje od polaganja 
osiguranja, podaci o imaocu odobrenja, podaci o odobrenom 
načinu i mjestu vođenja evidencije koju vodi podnosilac 
zahtjeva, te određuju metode nadzora i kontrole. 

(4) U odobrenju je potrebno navesti da imalac odobrenja mora 
obavijestiti Odsjek za postupak provoza - Grupu za provjere 
i zaključivanje postupka provoza i osiguranje duga o svim 
činjenicama koje nastanu nakon izdavanja odobrenja, a koje 
bi mogle uticati na valjanost ili sadržaj odobrenja. 

(5) Odsjek za postupak provoza - Grupa za provjere i 
zaključivanje postupka provoza i osiguranje duga će 
podnosiocu zahtjeva izdati potpisan originalni primjerak 
odobrenja sa datumom izdavanja odobrenja, te jednu ili više 
kopija. 

(6) Odobrenje za upotrebu sveobuhvatnog osiguranja mora biti 
izdato ili zahtjev odbijen i vraćen podnosiocu, najkasnije u 
roku od 90 dana od dana prijema urednog zahtjeva (član 
293. Odluke). 

(7) Odobrenje stupa na snagu danom dostavljanja, u skladu sa 
propisom kojim se uređuje opći upravni postupak, a 
primjenjuje se od dana dostave instumenta za osiguranje. 

(8) Ako Odsjek za postupak provoza - Grupa za provjere i 
zaključivanje postupka provoza i osiguranje duga ocijeni da 
nisu ispunjeni uvjeti za izdavanje odobrenja, zahtjev će se 
odbiti. 

(9) Odsjek za postupak provoza - Grupa za provjere i 
zaključivanje postupka provoza i osiguranje duga dužna je 
voditi evidenciju o izdatim odobrenjima za upotrebu 
sveobuhvatnog osiguranja za postupak provoza/oslobađanje 
od polaganja osiguranja. Za evidentiranje izdatih potvrda o 
sveobuhvatnom osiguranju/oslobađanju od polaganja 
osiguranja, te upotrebi i raspoloživosti referentnog iznosa 
Odsjek za postupak provoza - Grupa za provjere i 
zaključivanje postupka provoza i osiguranje duga koristit će 
elektronski sistem za upravljanje osiguranjima u provozu 
(GMS). 

(10) Nakon što podnosilac dostavi ispravu osiguranja na obrascu 
iz Priloga 33. Odluke, Odsjek za postupak provoza - Grupa 
za provjere i zaključivanje postupka provoza i osiguranje 

duga evidentira osiguranje u GMS pri čemu sistem 
dodjeljuje korisniku postupka referentni broj osiguranja 
(GRN). GMS dodjeljuje inicijalnu pristupnu šifru (Initial 
(Master) access code) koju korisnik postupka provoza može 
koristiti za dodavanje novih pristupnih šifri ili za promjenu 
istih. Prilikom podnošenja instrumenta osiguranja korisnik 
postupka se takođe može izjasniti i koliko pristupnih šifri 
zahtijeva i u tom slučaju GMS dodjeljuje jednu ili više 
pristupnih šifri koje može koristiti to lice ili lica koje on 
ovlasti (član 305. Odluke). 

Član 19. 
(Izmjena i ukidanje odobrenja) 

(1) Odobrenje se može izmijeniti ili ukinuti na zahtjev korisnika 
odobrenja. 

(2) Odobrenje će se ukinuti po službenoj dužnosti ako se utvrdi 
prestanak ispunjavanja jednog od uvjeta za izdavanje 
odobrenja ili neispunjavanje jedne od obaveza preuzetih 
odobrenjem. 

(3) Kada je zahtjev odbijen ili je odobrenje izmijenjeno ili 
ukinuto, zahtjev i rješenje o odbijanju, izmjeni ili ukidanju 
odobrenja, ovisno od slučaja, kao i svi prateći dokumenti 
čuvaju se u skladu sa propisima koji uređuju čuvanje 
arhivske građe, a najmanje pet kalendarskih godina od 
završetka kalendarske godine u kojoj je zahtjev odbijen ili je 
odobrenje poništeno ili opozvano. 

(4) Odsjek za postupak provoza - Grupa za provjere i 
zaključivanje postupka provoza i osiguranje duga mora u 
evidenciju unijeti podatke o poništenju, ukidanju i izmjeni 
odobrenja za korištenje sveobuhvatnog osiguranja ili 
odobrenja za oslobađanje od polaganja osiguranja. 
Poništenje, ukidanje i izmjena odobrenja imaju pravno 
dejstvo shodno članovima 297. i 309. Odluke. 

(5) Odsjek za postupak provoza - Grupa za provjere i 
zaključivanje postupka provoza i osiguranje duga mora u 
GMS evidentirati ukidanje i opoziv (povlačenje) osiguranja 
u vezi sa odobrenjem za korištenje sveobuhvatnog 
osiguranja ili u vezi sa preuzetom obavezom garanta (član 
259. Odluke). Ukidanje preuzete obaveze garanta od strane 
garantne ispostave ili opoziv preuzete obaveze od strane 
garanta stupaju na snagu 16-tog dana od dana kada je garant 
primio odluku o ukidanju ili se smatra da je primio tu 
odluku, odnosno od dana kada je garant o opozivu 
obavijestio garantni carinski ured, ovisno od slučaja. 

Član 20. 
(Izdavanje i upotreba potvrda o sveobuhvatnom 
osiguranju/oslobađanje od polaganja osiguranja) 

(1) Na osnovu odobrenja Odsjek za postupak provoza - Grupa 
za provjere i zaključivanje postupka provoza i osiguranje 
duga izdaje korisniku postupka koji ima sveobuhvatno 
osiguranje/oslobađanje od polaganja osiguranja potvrdu o 
sveobuhvatnom osiguranju ili potvrdu o oslobađanju od 
polaganja osiguranja (u daljnjem tekstu: "potvrde") 
sastavljene na obrascu iz Priloga 34. (TC 31) i Priloga 35. 
(TC 33) Odluke. Potvrde se izdaju kako bi korisnik postupka 
mogao pružiti dokaz o posjedovanju sveobuhvatnog 
osiguranja ili oslobađanje od polaganja sveobuhvatnog 
osiguranja, isključivo prilikom provođenja rezervnog 
postupka. Popis osoba ovlaštenih za podnošenje provoznih 
deklaracija i upotrebu osiguranja naveden je na poleđini 
potvrde. 

(2) Podnosiocu zahtjeva izdaje se onoliko potvrda o 
sveobuhvatnom osiguranju koliko je podnosilac zatražio 
zahtjevom. 

(3) Ako korisnik postupka redovno podnosi deklaracije u 
jednom polaznom carinskom uredu potvrda o 

sveobuhvatnom osiguranju može se deponirati kod tog 
ureda. 

(4) Kada se koristi rezervni postupak provoza korisnik postupka 
je dužan potvrde priložiti uz provoznu deklaraciju u 
polaznom carinskom uredu. Nakon izvršene provjere 
potvrde, polazni carinski ured vraća potvrdu podnosiocu, 
osim u slučaju kada je podnosilac želi deponovati kod 
polaznog carinskog ureda. 

(5) Rok važenja potvrde o sveobuhvatnom osiguranju je dvije 
godine. Na zahtjev korisnika postupka Odsjek za postupak 
provoza - Grupa za provjere i zaključivanje postupka 
provoza i osiguranje duga može produžiti rok važenja 
potvrde za još dvije godine. Potvrda ne može, ni u kom 
slučaju, biti važeća duže od četiri godine od datuma 
izdavanja. Protekom tog roka potrebno je izdati nove 
potvrde ukoliko je instrument osiguranja još uvijek važeći. 

(6) Produženje važenja potvrde, odobrava se (nakon uvida u 
valjanost osiguranja) popunjavanjem polja 9. Potvrde o 
sveobuhvatnom osiguranju (TC 31), odnosno polja 8. 
Potvrde o oslobađanju od polaganja osiguranja (TC 33). 

Član 21. 
(Prava i obaveze korisnika postupka) 

(1) Korisnik postupka može koristiti sveobuhvatno 
osiguranje/oslobađanje od polaganja osiguranja do visine 
referentnog iznosa navedenog u odobrenju. Iako se 
referentni iznosi obrađuju i nadziru pomoću GMS za svaki 
provoz, korisnik postupka je dužan osigurati da zbir 
rezerviranih iznosa kojima se garantira za postupke provoza 
koji nisu još okončani, ne prelazi visinu referentnog iznosa. 

(2) Kada se roba stavlja u postupak provoza, referentni iznos se 
umanjuje za visinu mogućeg duga, a završetkom postupka 
provoza rezervirani iznos se oslobađa. Za potrebe ovih 
evidencija korisnik postupka završetkom provoznog 
postupka smatra podnošenje robe odredišnom carinskom 
uredu ili ovlaštenom primaocu. 

(3) Korisnik postupka je dužan pismeno obavijestiti izdavaoca 
odobrenja ako referentni iznos padne ispod nivoa dovoljnog 
da pokrije njegove aktivnosti u provoznom postupku. 

(4) Korisnik postupka je dužan voditi evidenciju o svim 
provoznim deklaracijama u kojima je mogući dug bio 
osiguran podnesenom ispravom osiguranja. Evidencija mora 
sadržavati sljedeće podatke: polazni carinski ured, odredišni 
carinski ured, datum deklaracije, broj deklaracije, opis robe, 
bruto masu robe, vrijednost robe u KM, visinu mogućeg 
duga. 

(5) Ako korisnik postupka podnosi deklaracije za postupak 
provoza kod više polaznih carinskih ureda isti je obavezan 
centralno voditi evidenciju svih provoznih postupaka kako bi 
bilo moguće, u svakom trenutku, utvrditi koliko je 
referentnog iznosa raspoloživo. 

(6) Prilikom izdavanja potvrde o sveobuhvatnom 
osiguranju/oslobađanje od polaganja osiguranja, ili bilo kada 
dok je potvrda važeća, korisnik postupka mora na poleđini 
potvrde upisati imena osoba ovlaštenih za potpisivanje 
provoznih deklaracija i polaganje postojećeg osiguranja za 
postupke provoza. Osoba čije je ime navedeno na poleđini 
potvrde podnesene polaznom carinskom uredu ovlašten je 
zastupnik korisnika postupka. Svaki unos sastoji se od 
imena, prezimena i svojeručnog potpisa ovlaštene osobe, te 
potpisa korisnika postupka, pored svakog unosa. Korisnik 
postupka može opozvati takvo ovlaštenje u bilo kojem 
trenutku. 

(7) U slučaju izmjene ili ukidanja odobrenja, prethodno izdate 
potvrde ne smiju se koristiti za stavljanje robe u provozni 
postupak, nego ih korisnik postupka mora vratiti u Odsjek za 

postupak provoza - Grupu za provjere i zaključivanje 
postupka provoza i osiguranje duga. 

DIO TREĆI - PRIJELAZNE I ZAVRŠNE ODREDBE 

Član 22. 
(Sastavni dio uputstva) 

Sastavni dio ovog uputstva čine: 
a) Prilog 1.- Tabelarni prikaz uvjeta za umanjenje 

sveobuhvatnog osiguranja i oslobađanje od polaganja 
osiguranja, 

b) Prilog 2. - Zahtjev za izdavanje odobrenja, 
c) Prilog 2A- Dodatni obrazac zahtjeva - umanjenje na 

50%, 
d) Prilog 2B - Dodatni obrazac zahtjeva - umanjenje na 

30%, 
e) Prilog 2C - Dodatni obrazac zahtjeva - oslobađanje, 
f) Prilog 3. - Brojevi depozitnih računa mjesno nadležnih 

regionalnih centra za uplatu gotovinskog depozita, 
g) Prilog 4. - Obračun iznosa carinskog duga 
h) Prilog 4a - Zahtjev za polaganje gotovinskog depozita, 

i) Prilog 4b - Rješenje o polaganju gotovinskog depozita, 
j) Prilog 4c - Rješenje o povratu gotovinskog depozita, 
k) Prilog 4d - Informacija o položenom gotovinskom 

depozitu, 
l) Prilog 5. - Obavijest 1. o nezavršenom provoznom 

postupku, 
m) Prilog 6. - Obavijest 2. O nastalom carinskom dugu ili 

dugu koji može nastati. 

Član 23. 
(Stupanje na snagu) 

Ovo uputstvo stupa na snagu narednog dana od dana 
objavljivanja u "Službenom glasniku BiH", a primjenjivat će se od 
dana početka primjene Odluke o provođenju Zakona o carinskoj 
politici u Bosni i Hercegovini. 

Broj 01-02-2-240-50/21 
16. juna 2021. godine 

Banja Luka 
Direktor 

Dr. Miro Džakula 

